КОМИ РЕСПУБЛИКАЛӦН ОЛАНПАС

Муниципальнӧй киын кутан эмбур юклӧм дырйи

ӧткымын юалӧм йылысь
Примитӧма Коми Республикаса

Каналан Сӧветӧн                                             2016 вося урасьӧм тӧлысь 18 лунӧ
Тайӧ Оланпасыс «Россия Федерацияын меставывса асвеськӧдлӧм котыртан ӧтувъя принципъяс йылысь» Федеральнӧй оланпас серти (водзӧ - Федеральнӧй оланпас) да «Россия Федерацияса субъектъяслӧн канму власьт оланпас пыртысь (бӧрйӧм) да олӧмӧ пӧртысь органъяс котыртан ӧтувъя принципъяс йылысь» Федеральнӧй оланпасӧ вежсьӧмъяс да содтӧдъяс пыртӧм йылысь» да «Россия Федерацияын меставывса асвеськӧдлӧм котыртан ӧтувъя принципъяс йылысь» федеральнӧй оланпасъяс примитӧмкӧд йитӧдын Россия Федерацияса оланпастэчас актъясӧ вежсьӧмъяс пыртӧм да Россия Федерацияса ӧткымын оланпастэчас акт вынтӧмӧн лыддьӧм йылысь» Федеральнӧй оланпаслӧн 154 статьяса 111 юкӧн серти урчитӧ сетны индӧм эмбур лыддьӧг сӧгласуйтан пӧрадок, Коми Республикаын муниципальнӧй юкӧнъяслӧн меставывса асвеськӧдлан органъясӧн Коми Республикаса канму власьт органъясӧ сӧгласуйтӧм вӧзйӧмъяс мӧдӧдан пӧрадок да документ лыддьӧг, кутшӧмъяс колӧны Коми Республикаса инӧда акт примитӧм вылӧ сы йылысь, мый эмбурсӧ юкӧны:

выльӧн артмӧдӧм кар, сикт овмӧдчӧминъяс да муниципальнӧй район костын, кутшӧм мудорын найӧ артмӧмаӧсь;

выльӧн артмӧдӧм муниципальнӧй район да сылӧн мудоръясын меститчӧм кар, сикт овмӧдчӧминъяс костын;

выльӧн артмӧдӧм муниципальнӧй юкӧнъяс костын муниципальнӧй юкӧн юклӧм дырйи;

муниципальнӧй район да кар кытш костын сэк, кор муниципальнӧй район мудоръясӧ пырысь кар овмӧдчӧминлы сетӧны кар кытш статус либӧ сылысь босьтӧны кар кытш статуссӧ;

муниципальнӧй юкӧнъяс костын налысь мудоръяссӧ вежигӧн, мый понда ӧти муниципальнӧй юкӧнса торъя олан пунктъяслӧн мутасъяс пырӧны мӧд муниципальнӧй юкӧн мутасӧ;

муниципальнӧй юкӧнъяс костын, кутшӧмъясӧс артмӧдӧма Федеральнӧй оланпаслӧн 12 юрпас вынсялан лунӧдз;

муниципальнӧй район да сылӧн тэчасын сикт овмӧдчӧминъяс костын сэк, кор вежсьӧ сикт овмӧдчӧминлӧн меставывса тӧдчанлуна юалӧм лыддьӧг.

1 статья. Сетны индӧм эмбур лыддьӧг сӧгласуйтан пӧрадок
1. Сетны индӧм эмбур лыддьӧгсӧ (водзӧ – эмбур лыддьӧг) лӧсьӧдӧ Коми Республикаын муниципальнӧй юкӧнлӧн муниципальнӧй эмбурӧн вӧдитчӧм вылӧ уполномочитӧм меставывса асвеськӧдлан орган, коді киын кутӧ эмбурсӧ (водзӧ – водзмӧстчысь), да сійӧс лӧсьӧдӧмсӧ помалан лунсянь 15 календарнӧй лун чӧжӧн мӧдӧдӧ Коми Республикаын муниципальнӧй юкӧнлӧн меставывса асвеськӧдлан органӧ сӧгласуйтӧм вылӧ, кодлы киын кутӧмӧ сетӧны индӧм эмбурсӧ.

2. Коми Республикаын муниципальнӧй юкӧнлӧн меставывса асвеськӧдлан орган, кодлы киын кутӧмӧ вӧзйӧны сетны эмбурсӧ, водзмӧстчыссянь эмбур лыддьӧг воан лунсянь 30 календарнӧй лун чӧжӧн видлалӧ сійӧс да примитӧ татшӧм помшуӧмъясысь ӧтиӧс:

1) эмбур лыддьӧг сӧгласуйтӧм йылысь;

2) эмбур лыддьӧг сӧгласуйтӧмын ставнас либӧ мыйтакӧ ӧткажитӧм йылысь сэтшӧм эмбур быть пасйӧмӧн, мый серти лоисны видзӧдласъясын торъялӧмъяс, да помкаяс подулалӧмӧн, мыйяс серти тайӧ муниципальнӧй эмбурыс оз вермы лоны муниципальнӧй юкӧнлӧн эмбурӧн.

3. Тайӧ статьяса 2 юкӧнын индӧм помшуӧм (водзӧ – босьтысьлӧн помшуӧм) эмбур лыддьӧг содтӧмӧн сійӧс примитан лунсянь 15 календарнӧй лун чӧжӧн мӧдӧдсьӧ водзмӧстчысьлы.

4. Босьтысьлӧн помшуӧм воан лунсянь 30 календарнӧй лун чӧжӧн водзмӧстчысь сӧгласуйтӧм эмбур лыддьӧг серти примитӧ эмбур лыддьӧг сӧгласуйтӧм йылысь помшуӧм (водзӧ – водзмӧстчысьлӧн помшуӧм).

2 статья. Коми Республикаса олӧмӧ пӧртысь власьт органъясӧ Коми Республикаын лӧсялана муниципальнӧй юкӧнъясса меставывса асвеськӧдлан органъясӧн сӧгласуйтӧм вӧзйӧмъяс мӧдӧдан пӧрадок
Водзмӧстчысьлысь помшуӧм примитан лунсянь 15 календарнӧй лун чӧжӧн водзмӧстчысь мӧдӧдӧ Коми Республикаса олӧмӧ пӧртысь власьт органӧ, кодӧс уполномочитӧма Коми Республикаса Веськӧдлан котырӧн (водзӧ – уполномочитӧм орган), босьтысьлысь помшуӧм да водзмӧстчысьлысь помшуӧм (водзӧ – сӧгласуйтӧм вӧзйӧмъяс), а сідзжӧ тайӧ Оланпаслӧн 3 статьяса 2 юкӧнын индӧм документъяс.

3 статья. Муниципальнӧй эмбур юклӧм йылысь Коми Республикаса инӧда акт примитӧм вылӧ колана документ лыддьӧг 
1. Муниципальнӧй эмбурсӧ юклӧ Коми Республикаса Веськӧдлан котыр Коми Республикаса Веськӧдлан котырлӧн тшӧктӧмӧн Коми Республикаса Веськӧдлан котырлысь инӧда акт примитӧмӧн (водзӧ – тшӧктӧм), кутшӧмӧс дасьтӧ уполномочитӧм орган, сӧгласуйтӧм вӧзйӧмъяс серти.

2. Тшӧктӧм примитӧм могысь колӧны татшӧм документъяс:

1) муниципальнӧй эмбур юклӧм дырйи, тайӧ юкӧнса 2 пунктын индӧм эмбур кындзи:

муниципальнӧй эмбур реестрысь выписка, кытчӧ пырӧны юклӧм дырйи сетан муниципальнӧй эмбур йылысь тӧдмӧгъяс либӧ мукӧд документ, кутшӧм эскӧдӧ муниципальнӧй эмбур муниципальнӧй киын кутӧм вылӧ инӧдсӧ;

2) меставывса тӧдчанлуна ӧтув вӧдитчан автомашина туй (водзӧ – автомашина туй) юклӧм дырйи:

а) автомашина туй вылӧ кадастр паспорт;

б) автомашина туй лӧсьӧдӧм вылӧ сетӧм му участок вылӧ кадастр паспорт;

в) автомашина туй вылӧ техническӧй паспорт, кутшӧмӧс лӧсьӧдӧма корӧмъяс серти, мыйясӧс урчитӧма ӧтув вӧдитчан автомашина туйяс серти техническӧй учёткӧд йитӧдын;

г) муниципальнӧй эмбур реестрысь выписка, кытчӧ пырӧны юклӧм дырйи сетан автомашина туй йылысь тӧдмӧгъяс, либӧ мукӧд документ, кутшӧм эскӧдӧ автомашина туй муниципальнӧй киын кутӧм вылӧ инӧдсӧ.

3. Коми Республикаса канму эмбурысь муниципальнӧй эмбурӧ водзджык сетӧм автомашина туйяс юклӧм дырйи тайӧ статьяса 2 юкӧнын индӧм документъяссӧ сетны оз ков.
4 статья. Юклӧм дырйи сетан муниципальнӧй эмбур киын кутӧм вылӧ муниципальнӧй юкӧнлӧн инӧд артмӧм
Юклӧм дырйи сетан муниципальнӧй эмбур киын кутӧм вылӧ муниципальнӧй юкӧнлӧн инӧд артмӧ муниципальнӧй киын кутӧмӧ эмбур босьтӧм йылысь передаточнӧй акт лӧсялана муниципальнӧй юкӧнъясса уполномочитӧм йӧзӧн кырымалӧмсянь.

5 статья. Коми Республикаса Оланпас вынтӧмӧн лыддьӧм йылысь
Лыддьыны вынтӧмӧн «Выльӧн артмӧдӧм овмӧдчӧминъяс костын да муниципальнӧй районъяс костын, кутшӧм мутасын найӧ артмӧмаӧсь, муниципальнӧй эмбур юклӧм йылысь» 2008 во лӧддза-номъя тӧлысь 26 лунся 66-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2008, 6 №, 285 ст.).
6 статья. Тайӧ Оланпаслӧн вынсялӧм
1. Тайӧ Оланпасыс вынсялӧ сійӧс официальнӧя йӧзӧдӧмсянь дас лун кольӧм мысти. 

2. Коми Республикаса Веськӧдлан котырлы лӧсьӧдны ассьыс нормативнӧй инӧда актъяссӧ тайӧ Оланпас серти.
Коми Республикаса Юралысьлысь 

могъяс недыр олӧмӧ пӧртысь 
 
 
 
                  С.А. Гапликов 

Сыктывкар 

2016 вося рака тӧлысь 1 лун 

18-РЗ №
